Bæjarstjórn sveitarfélagsins Ölfuss
Hafnarbergi 1,

815 Þorlákshöfn

Efni:  Mótmæli og athugasemdir vegna breytinga á aðalskipulagi Sveitarfélagsins Ölfuss á Bitru og aðliggjandi svæðum.

Í Dagskránni 20. ágúst sl., birtist auglýsing frá skipulags- og byggingafulltrúa Sveitarfélagsins Ölfuss um breytingu á aðalskipulagi Ölfuss vegna Bitruvirkjunar o.fl. 

1) Ætlað iðnaðarsvæði er í Ölfusi suðvestan til á landsvæði í Grafningi og Ölfusi sem afmarkast af grágrýtisdyngjunni Bitru og Hengli að vestan, Þingvallavatni í norðri, fjalllendi frá Úlfljótsvatni til Reykjafjalls í austri og Hengladalsá og Varmá að sunnan. 

2) Þetta er einstaklega fagurt og fjölbreytt svæði og verðmæti þess, sem náttúruperla í nágrenni þéttbýlustu svæða landsins, mun vaxa á komandi árum ef því verður ekki raskað með ætluðum breytingum. Þúsundir ferðamanna fara þarna um árlega og fjölgar þeim mjög hratt hin síðari ár.

3) Í framlögðum gögnum með auglýsingunni á heimasíðunni olfus.is eru engar marktækar viðbætur við þau gögn sem lögð voru fram með auglýsingu sama efnis vorið 2008. Umhverfisáhrif eru neikvæð á flestum sviðum og þar er einnig að finna mótsagnir samanber athugasemdir Skipulagsstofnunar sem þar eru sem fylgiskjöl.

a) Sjónræn áhrif mannvirkja, sem sum eru ætluð allt að 20 metra há, munu spilla tilfinningu fyrir óspilltri náttúru. Þröngt afmörkuð iðnaðarsvæði samkvæmt uppdráttum gefa villandi hugmynd um raunveruleg svæðisbundin umhverfisáhrif ætlaðra framkvæmda. 

b) Lyktar- og hljóðmengun verður mikil og í því sambandi má benda á að flestum borsvæðunum er ætlaður staður eftir línu til suðurs skammt frá vesturbrún Klambragils og Reykjadals. Þar er vinsæll baðstaður og því fjölsóttur viðkomustaður ferðamanna. 

c) Ætlaðar mótvægisaðgerðir virðast mótaðar óskhyggju og ekki líklegar til að draga verulega úr verstu umhverfisáhrifunum. 

Hengilssvæðið og dalirnir austan, vestan og sunnan þess er ein aðgengilegasta útivistarparadís íbúa höfuðborgarsvæðisins og vaxandi þéttbýla austan fjalls. Þangað er auðvelt og ódýrt að fara með fjölskyldu og vini að loknum vinnudegi á meðan dagur er lengstur og einnig um helgar. Slík verðmæti eru ekki síður mikilvæg á kreppu- og sparnaðartímum heldur en t.d. orkuver sem tryggir fáum atvinnu í álverksmiðju. Ætlað iðnaðarsvæði er skilgreint sem útivistarsvæði og staðfest svo af umhverfisráðherra í janúar 2005. Þá er Ölkelduháls á náttúruminjaskrá og nauðsynlegt að engin frávik verði leyfð sem heimila gufuaflsvirkjanir þar eða í næsta nágrenni. Allt það svæði, sem skilgreint er í lið 1) hér að framan, ætti því að friðlýsa og skipuleggja með hagsmuni útivistar og fræðslu að leiðarljósi.

Undirrituð/undirritaður mótmælir því auglýstri aðalskipulagsbreytingu.

